
902 hitz
Jose Maria Vigil - Aniztasunaren Teologiako kidea 

«Krisian dagoena ez da kristautasuna edo Eliza, erlijioa bera baizik» 

Erlijioak gaur egun bete dezakeen tokiaz gogoeta egin du teologo ezagunak, eta azpimarratu du erlijiorik gabeko gizarte erlijiosoa osatzea izango dela benetako desafioa. 

alberto barandiaran - IRUÑEA 

Gogoa Foroak Jose Maria Vigil aniztasunaren teologiaren ordezkaria ekarri du aste honetan Iruñera. Aniztasunaren teologia adar gazteena da teologiaren zuhaitzetan, egun interes handiena pizten duena. Salamancan (Espainia) eta Erroman (Italia) ikasi zuen teologia Vigilek, eta gero Nikaraguara joan zen. Hamahiru urte egin zituen han lanean, eta gaur egun Panaman dihardu. 300 artikulu baino gehiago argitaratu ditu. 

Zer da aniztasunaren teologia? 

1960ko hamarkadan sortutako erlijioen teologiari eman zaion izena. Erlijioak izateari buruz egin daitekeen gogoetak dira. Orain arte erlijioa egon da, bakoitzarena. Beste erlijioak «gizakia aurkitzeko bilaketak» izan dira, saioak, baina ez Erlijioa. Guretzat miresgarria da pluraltasuna. 
Eta zer esan nahi du zuentzat munduan erlijio asko izateak? 
Beste erlijioak onartzea benetako iraultza da. Hemeretzi mendean beti pentsatu izan dugu gu ginela Erlijioa. Vatikanoko II. Kontziliotik uste izan dugu hor kanpoan bazirela gauza baliosak salbazioaren presentzia esaten genion, baina hori ere gurea zela, Jesu Kristo zela hor. Pluraltasuna onartzeak esan nahi du Jainkoaren bide denak ez direla gure erdigunetik igarotzen. 

Hots, kristauak ez direla aukeratuak. 

Horixe. Teologia honen oinarrizko printzipioetako bat da hori. Ez dago aukeraturik, baina ez gurean, ez inon. Guk Kopernikoren iraultzarekin parekatzen dugu hau. Orain arte uste genuen gu ginela erdian. Orain, aldarrikatzen dugu Eguzkia dagoela erdian, Erlijioa alegia, eta inguruan denak, erlijio guztiak. 
Hau da, erlijioen ordez Jainkoaren izateari buruzko ikuspegi ezberdinak daudela, ezta? 

Horrek erlijioak zer diren galdetzera garamatza. Erlijio denak berdinak dira? Ezetz ematen du. Baina gauza bera dira? Erlijio bera da hainbat itxurarekin? Hori da galdera. Orain arte, esaterako, jainkoaz hitz egin da. Guk nahiago dugu errealitatea deitu, adjektiborik gabe. Guk irudipenak ditugu. Oraingo hizkera erabiliz, interfazeak, ordenagailuetan karpeta batetik bestera artxiboak pasatzean agertzen den ikono hori. Ez da ezer ari karpeta batetik bestera pasatzen, baina horrela irudikatzen dugu. 
Erlijioa, beraz, errealitatea azaltzeko modu bat litzateke zuentzat? 

Bai, baina orain erlijioa irudikatzeko erabiltzen duguna ez da berez erlijioa. Lehen uste genuen erlijioaren baitan egonez gero salbazioaren eremuan geundela, baina egun badakigu mapan gaudela. Hau da, ni erabiltzen ari naizen guztia mapa dela, interfazea. Egon daitekeena harantzago dago. Esan daiteke erlijioak direla gizakiaren baitan dagoen erlijiozaletasunaren elaborazioa, bakoitza kultur giro batean garatua. Berdinak dira? Ez, baina funtsean gauza bera da. 

Diskurtsoak garrantzi berezia hartzen du egunotan. Esan izan da ez dela erlijioen artean bakerik egongo erlijioen artean elkarrizketarik ez dagoen bitartean. 

Garbi dago gai hau ez dela modako gaia, premiazkoa baizik. Gure arbasoak ehun kilometro inguruko eremuan bizi ziren, eta gu, aldiz, mundu osoan zabalduta. Gure etxe berean, beste solairuan, budista bat bizi da, eta telebistan beti dago erlijioen inguruko saioren bat. Egun badago elkarbizitza, eta erlijioak milaka urtetan isolaturik egon dira. Guri erakutsi ziguten beste erlijioak ez zirela existitzen, edo behe mailakoak zirela. Baina beraien ondoan bizi zarenean ohartzen zara egiaz. Aniztasunaren teologia esperientzia horren artikulazio intelektuala litzateke. 
Ez da, beraz, soilik beste erlijioekin hitz egin beharra aldarrikatzea. 

Ez. Erlijioen arteko elkarrizketa baino lehenago, erlijioen baitako elkarrizketa behar da. Besteekin hitz egiteko gure buruarekin hitz egin behar dugu lehenengo. 

Zaila dirudi gaur egun. 

Ez dira garai onak, baina dena berriz interpretatu behar dugu. 

Esaterako? 

Dena. Erlijio klasikoa sinismenen, mitoen, axiomen gainean eraikita dago, frogatu ez daitezkeen gauzen gainean. Esaterako, jainkoaren irudia. Jainkoa, izakia? Are gehiago: Jainkoa, arra? Kreazioa edo jatorrizko bekatua. Bizitza, heriotza, zerua, lurra. Hori guztia duela 3.500 urte sortua da. Eta badira hainbat mito ordutik ukitu ere egin ez direnak. 
Zer harreman duzue askapenerako teologiarekin? 

Bi paradigma dira. Askapenerako teologia Vatikanoko II. Kontzilioaren ondorioa da, haren aplikazioa Hego Amerikan. Hau beste gauza bat da, bi mailatan daude. Askapena eta ekofeminismoa bezala. Baina biak batu egin behar direla aldarrikatzen dugu guk. 

Ahalegindu al zen Joan Paulo II.a beste erlijioengana hurbiltzen? 

Joan Paulo II.ak Asisko elkarrizketa hura bultzatu zuen Ratzinger ez zen izan, baina kontraesan handiak izan zituen. Elkarrizketarako deiak egitea oso ondo dago, baina gero kontrakoa esan zuen, Dominus Jesus Entziklikan. Hau da, gu salbatzeko bidean gaudela, eta besteek «arazo larriak» dituztela. 

Eta Benedikto XVI.arekin zer? 

1996an, askapenerako teologia jada ez zela arazoa esan zuen Mexikon; arazoa aniztasunaren teologia zela. Ez da garai berria, aurrekoaren jarraipena baizik. 
Zuen teoria azkenera eramanez, zer? 

Garai erakargarria da, erronka berria iristen ari delako: erlijioaren krisia. Tesia hau da: krisian dagoena ez da kristautasuna, edo Eliza, erlijioa bera baizik. Erlijioak, gizakiaren betiko erlijiozaletasunak Neolitikoan eratu ziren. Gizartea sortzen denean, erlijioak sortzen dira. Erlijioek 5.000 urte dituzte, eta gizakiak, berriz, zortzi milioi urte. Duela 150.000 urteko erlijiozaletasun zantzuak aurkitu dituzte. Europan, nekazal gizartearen azken zantzuak galtzen ari dira. Eta belaunaldi gazteentzat erlijioak hutsalak dira. Hau antropologia kulturala da, ez teologia. Baina hori horrela baldin bada, geroaz galdetzeko unea da. 

Eta zein da erantzuna? 

Gizarte erlijiosoa izango da, baina erlijiorik gabea. Orain arte, erlijioek software-a eman digute. Esan digute zer den ona zer txarra, jainkoa hor; gu garela aukeratuak. Baina hori, ezagutzaren gizartean, ezin da defendatu, identitate hori ezin du erlijioak zehaztu. Tolesgabetasun epistemologikoa galdu dugu. Fedeari beste izen bat eman behar diogu: ezin da «Jainkoan sinesten dut» esan, Jainkoak ez didalako ezer esan. Lehen esaten genuen: «Nik sinesten dizut». Jainkoari sinestea zen fedea. Orain, Elizari siniesten ahal diot, edo komunitateari, baina ez Jainkoari, ez digulako ezer esan. Jainkoa, fedea, errebelazioa, hori aldatu behar da, galtzerdiari buelta eman. Gauza bera izango da, baina beste modu batez. 

